
PEMBERITAHUAN PERTANYAAN DEWAN RAKYAT
MESYUARAT PERTAMA, PENGGAL KETIGA,
PARLIMEN KELIMA BELAS TAHUN 2024

PERTANYAAN : LISAN

DARIPADA : TUAN LIM LIP ENG [ KEPONG ]
TARIKH : 4 MAC 2024 (ISNIN)

SOALAN

Tuan Lim Lip Eng [ Kepong ] minta MENTERI PENGANGKUTAN
menyatakan adakah Projek Kereta Api Berkelajuan Tinggi (HSR) Kuala
Lumpur-Singapura yang dianggarkan menelan belanja RM100 bilion
tanpa penglibatan Kerajaan wajar dilaksanakan dari segi ekonomi.
Adakah Kerajaan akan menjamin pinjaman untuk projek HSR itu.

JAWAPAN
Tuan Yang di-Pertua,

1. Berdasarkan kepada kajian yang telah dilaksanakan oleh pihak
MyHSR Corporation Sdn. Bhd. (MyHSR Corp), projek Keretapi
Berkelajuan Tinggi Kuala Lumpur-Singapura (KL-SG HSR) bakal
membawa pelbagai manfaat besar secara langsung dan tidak langsung
kepada rakyat Malaysia serta mampu untuk meningkatkan
perkembangan ekonomi negara.

2. Di peringkat global, pembangunan HSR telah menjadi enjin yang
memangkin pembangunan dan pertumbuhan serta membawa kesan
pengganda yang memberi manfaat kepada semua lapisan masyarakat.
HSR bukan sahaja pembinaan laluan kereta api dan penumpang, tetapi
ia memainkan peranan penting dalam menjana manfaat ekonomi.

3. Pembangunan HSR akan memberi rangsangan yang diperluaskan
kepada sektor pembinaan dan ekosistemnya. Peluang pekerjaan bernilai
tinggi akan tersedia untuk rakyat Malaysia dan peluang perniagaan dari
perusahaan kecil hingga besar yang lebih luas bakal wujud.

4.  Ketersambungan yang lancar antara bandar-bandar di Malaysia
dan Singapura juga akan mewujudkan peluang ekonomi dan industri
disamping membantu pegerakan penumpang termasuk pekerja.

5. Mengambil kira potensi faedah yang boleh diperolehi, Kerajaan
berhasrat supaya projek ini dilaksanakan melalui Private Fund Investment
(PFI) dan tanpa suntikan dana dari pihak Kerajaan. Pihak MyHSR Corp
telah diberi tanggungjawab untuk menjalankan proses Permintaan
Maklumat (Request for Information — RFI).

6. Pada masa ini, pihak MyHSR Corp sedang melaksanakan penilaian
terhadap tujuh (7) Cadangan Konsep yang telah diterima daripada
firma/konsortium (tempatan dan antarabangsa) yang berminat. Penilaian
ini dijangka mengambil masa selama 2 bulan dan hasil penilaian akan
diangkat untuk kelulusan Kerajaan bagi menyenarai pendek konsortium-
konsortium untuk proses seterusnya iaitu Request for Proposal (RFP).

7. Semua firma/konsortium yang berminat telah dimaklumkan
Kerajaan tidak akan memberi sebarang jaminan pinjaman untuk projek
ini.

Sekian, terima kasih.



